
AKASHVANI AIZAWL 

REGIONAL  NEWS BULLETIN 

HEADLINES  ( EVENING ) 

 

1. Aizawl Municipal Corporation-AMC inthlan atana Home 

Voting kalpui mek chu vawiin hian zawhfel hman beisei a ni 

a, tun dinhmunah vote zaa 85.87 a tla a ni. 

 

 

2.   Directorate of Census Operations leh State Nodal 

Department - GAD chuan Mizoram mipuite chu chhiarpui 

neih meka thawktute tha taka thawhpui tur leh chhiarpui 

titute ID Card enfiah hmasa thin turin an chah. 

 

 

3.  Chhatisgarh-a tuichhuan sona khawlpui boiler puakah mi 14 

an thi. 

 

 

4.  Union Parliamentary Affairs Minister Kiren Rijiju chuan 

Women Reservation Bill sarwkarin Special Parliamentary 

Session-a a putluh tur chu state, sakhua leh ram bil beiseina 

tihhlawhtlinna tur a ni a ti. 

 
 

<><><> 

HOME VOTING 

 

Aizawl Municipal Corporation-AMC inthlan atana Home 

Voting kalpui mek chu vawiin hian zawhfel hman beisei a ni a, 

tun dinhmunah vote zaa 85.87 a tla a ni. 

 

Kartir atanga kalpui tan, kum upa te, damlo natna khirh bik 

nei polling station pan theilo te leh pianphung a rualbanlo polling 

station pan theilo te tana a vote thlak theihna tura ruahman, AMC 

Election Home Voting hi ni 2 kalpui ni tawhin, vawiin a ni 3-na 

ah chhunzawm a ni a, naktuk thleng vote thlak tura ruahmanna 

siam a ni. 

 

Akashvani News Aizawl thudawn danin Aizawl Municipal 

Corporation-AMC inthlan atana Home Voting kalpui mekah, 

hriat theih chinah Kum 108-mi Pi Nokungi Ward XVI, College 

veng chu vote thlak upa ber a ni. 

 

Home Voting hi AMC Ward 19-ah kalpui vek tur a ni a, 

Ward tinah Home Voting Team pakhat theuh awm in, Home 

Voting ti tura dilna lut zat hi 2769 a ni a, ni 4 chhung a vote thlak 

hi zawh hman tura ruahman a ni, Municipal Ward – 2 ah dilna hi 

lut tamber in diltu mi 209 an awm a ni. 
 

 

 

<><><> 

MIZO MARRIAGE AND INHERITANCE 

 

Mizo Inneih, Inthen leh Rokhawmna Dan ennawnna Review 

Committee chu an Chairman Pu Zahmingthanga Ralte, Law & 

Judicial Department-a Addl. Secretary hoin Chief Secretary 

Conference Hall-ah vawiin khan an thukhawm. 

 

Kum 2026 Assembly Session hnuhnung berin a pass, Mizo 

Inneih leh Rokhawmna Dan siamthatna - the Mizo Marriage and 

Inheritance of Property (Amendment) Act chuan Mizoram 

mipuite zingah ngaihdan hrang hrang, a thlawp zawng leh 

sawiselna lam te a piang a. Mizoram Sorkar chuan heng ngaihdan 

leh sawiselna te hi a dik leh dik lo te zirchianga, engtia kalpui tur 

nge tih uluk taka zir tura a tih angin Review Committee 

thutkhawm hi koh a ni. Vawiin thutkhawma ngaihtuah zingah 

hian MHIP General Headquarters-in Assembly Speaker hnena an 

lungawilohna leh en tha tura an ngenna lehkha te, Val Upa 

Council-in Chief Minister hnena en that an ngenna leh rawtna an 

thlen te pawh a tel a. 

 

Chairman Pu Zahmingthanga Ralte chuan sawiselna leh 

ngaihdan hrang hrang te chu uluk takin zir a ni a, a then chu thil 

niawm tak ni a a lan laiin, tam tak sawiselna erawh thil hriatchian 

tawk loh vang a ni, a ti. The Mizo Marriage and Inheritance of 

Property (Amendment) Act, 2026 chu Mizoram Gazette-ah 

March ni 6 khan chhuah niin hemi ni atang hian hman nghal a ni 

a. Chairman chuan “Kohhran hrang hranga Inneihna kawltu 

zawng zawngin an hriat tur chu, he dan hnuaiah hian nupui pasal 

then tawhin midang an neih leh dawn chuan Court atangin 

Divorce Certificate an neih ngei ngei a ngai a, chutiang nei lova 

nupui pasal dang nei chu BNS Sec.82 angin kum 7 thleng lung in 

tan leh pawisa chawia hrem theih an ni dawn”, a ti a. Fimkhur 

taka inneihna kalpui turin a chah a ni. 

 

Vawiin thukhawmah hian Mizoram Kohhran Hruaitute 

Committee (MKHC), Council of Churches in Mizoram (CCM), 

Mizo Language Development Board, MHIP Headquarters, MUP 

Headquarters, Women Commission, Bar Association bakah mi 

thiam leh tui mite an tel a ni. 

 

<><><> 

I&B 

 

Ministry of Information & Broadcasting hnuaia Press 

Information Bureau bultumin vawiin khan Aizawl Press Club-ah 

Chhiarpui 2027 buaipuitu Directorate of Census Operations leh 

State Nodal Department - GAD hotuten thuthar thehdarhtute an 

kawm a; Mizoram mipuite chu chhiarpui neih meka thawktute tha 

taka thawhpui tur leh chhiarpui titute ID Card enfiah hmasa thin 

turin an chah. 

 

Directorate of Census Operation director  Vinod P. Kavle 

chuan, chhiarpuia mahnia inziahluhna online chu vawiin thleng 

hun hawn niin, naktuk atangin chhiarpui atana Houselisting & 

Housing (HLO) kalpui tan a nih dawn thu a sawi a; naktuk atanga 

HLO kalpui turah chhiarpui buaipuitute tha taka thawhpui tura 

mipui chahin, chhiarpui atana zawhna an neihte pawh tha taka 

chhang turin a ngen a ni. 

 

 

Chhiarpuiah hian a thawh hnihnaah mihring chhiar tur a nih 

thu leh nakum lamah kalpui tur a nih thu an sawi a, mihring 

chhiarnaah hian ram chhunga khawsa mi tupawh, India mi leh sa 

ni lote pawh chhiar tel vek an nih dawn thu leh, Mizoram mi leh 

sa, state danga hna emaw, zirna emaw avanga awmte chu an 

awmna state ah theuh chhiar tel an nih dawn thu an sawi bawk. 

Chhirpui neih mekah hian Se.Census.gov.in ah mahni a inziahluh 

theih a ni. 

 

<><><> 

WOMEN RESERVATION 

 

Hmeichhiate tana rorelna ina seat zaa 33 hauhsakna tur Nari 

Shakti Vandan Adhiniyam thlawpna lantir nan BJP Mizoram 

chuan  Two-Wheeler Rally buatsaihin, Aizawl Vanapa Hall kawt 

aṭanga Sikulpuikawn ah kalin, BJP State Office, Mipui Rûn, 

Upper Republic-ah hun tâwp hman a ni. 

 

BJP State Jt Treasurer & Nari Shakti Vandan Adhiniyam 

State Convener Pi Lalremsangi Fanai chuan, Prime Minister Pu 

Modi kaihhruai hnuaiah  Women's Reservation Bill hman theih 

tura, sawi ho a ni dawn ta chu a lawmawm hle a, Two-Wheeler 

Rally-a lo tel te chu BJP an nih vang ni lovin, Women's 

Reservation Bill ṭha an tih vang a ni a, nakin lawk ah chuan Mizo 

hmeichhia MLA tam tak an la nei dawn a, hmeichhiate hmakhaw 

ngaitu PM Modi kaihhruaina hnuaiah President mai bakah Union 

Finance Minister hmeichhia an awm a, ram hruaitu nihna 

pawimawh tak tak hmeichhiate pek an ni zel a ni," a ti. 

 

BJP Mizoram Presesident Dr. K. Beichhua chuan Mizoram 

hma lam hun thui tak hril thei tur Women's Reservation Bill hman 

theih a nih dawn tak avangin, Mizo hmeichhia ram leh hnam tana 

hmala duhte chuan tun hma aia nasa zawka inbuatsaih a ngai ta a, 

MLA Seat tam zawk hmeichhiate tan a nih tawh dawn avangin, 

Mizo Hmeichhiate aiawha ding thei tur khawpa lo inbuatsaih a 

pawimawh a ni a ti.  

 

 

<><><> 

ZPM STREET CAMPAIGN 

 

ZPM Ṭhalai General Headquarters buatsaihin Aizawl 

Municipal Corporation inthlan tur atan hmun hrang hrang 

Luangmual, Chhangurkawn, Zotlang, Armed Veng South leh 

Saron Veng ah te Street Campaign neih leh a ni.  

 

He huna thusawitu Pu. Lalthansanga Minister chuan An 

Policy MUHCS chu mipui leh Kohhran tlawp a ni a, Politics 

hmanga sawichhe tute chu inngaihtuah chiang deuh se a duh a ti 

a, AMC Election lo awm turah pawh hian mahni Policy hrechiang 

a hma latu tur ZPM, AMC a pian ngei theih nan Bial tina ZPM, 

AMC Candidate-te Vote vek turin a sawm a ni" a ti. 

 

Thusawitu dang Pu F.Rodingliana P&E Minister chuan 

"Anni  chuan mipui hnena kan tiam ang ngeiin Electric bill hi an 

Sorkar hnu ah an la tisang lo a ti a, Kalphunghlui Sorkar hnuaiah 

khan, Transformer hlui a thar ang a lei hi a ziak ah chuan awm lo 

mahse, a takah a awm ni in an hria a ti a, aan Sorkar tirh khan 

Transformer leina tur Vbch 10 an nei a, 58 an lei theia, a chhan 

chu Direct Manufacturing ah an lei a, kum 2 leh a chanve 

chhungin Transformer 160 an lei hman a ti.  

 

Supply Minister Pu B.Lalchhanzova chuan Finance 

Department in kum 1 chhunga BUHFAI enkawl nan crore 220.6 a 

phal sak a, ZPM Sawrkar chuan buhfai bothlau te a vil uluk em 

em a, sum bo thlaute a vil uluk a, kum 1 a cheng vbc 130-140 vel 

senna turah khan vbc 67 velin an enkawl thei ta a ni a ti. Buhfai 

phurh danahte pawh Buhfai rawn phur tur Order an pek leh 

buhfai lo thleng a in mil em tih leh, mipui hnena buhfai an sem 

zawng zawng a in mil em tih uluk takin thla tin endik zel a ni a ti. 

 

<><><> 

MNF PRESS CONF 

 

MNF Party chuan ZPM sorkarin Mizoram Universal Health 

Care Scheme (MUCHS) a kalpui mek danah thup rûk a tam a, mi 

nawlpui ban phak a ni lo bawk an ti. 

 

MNF General Headquarters general secretary Dr. Lalrinzuali 

chuan Mipui Health Care Scheme tih hial vuaha ZPM sorkarin 

chhuang taka an aupui MUHCS-ah hian damdawia inenkawlna 

scheme nei sa reng, sorkar hnathawkte leh ABPM-JAY (Golden 

Card nei) te zawng zawng chu hamthatna pek belh awm chuang 

lo leh sorkar hnathawkte phei chu an hamthatna lak ṭhensak 

zawkin bilh luh tel vek an ni a ti a. Damdawia inenkawlna 

engmah nei ve lo, a mamawhtu tak tak mipui nawlpui man 

chawia inziaklutte chu MUHCS 1.0-ah khan mi sing 2 chuang 

awrh chauh an ni a, hei hi MUCHS hnuaia rin luh zawng zawng 

atanga zaa 7 vel chauh a ni a ti. 

 

Dr. Lalrinzuali sawi danin, Central sorkar scheme awm sa, 

AB PM-JAY hnuaia Mizorama inziaklut sa, chhungkaw 2,22,943 

te chu MUCHS-ah hian seng luh ve tawp an ni a, scheme-in a ken 

sa bak hamthatna an dawn belh lo va. Mizoram sorkar hnuaia 

hnathawk Medical Reimbursement Scheme nei sa mi 36,324 te 

pawh ZPM sorkar hian an hlawh cut luih sakin MUHCS hi a 

zawm luih tir vek a. Civil Pensioners te pawh medical allowance 

an dawn thin atanga MUHCS-ah hian sum chhunluh tirin 

Pensioner 8,733 chu an inziaklut bawk a ni. 

 

 

Health Scheme engmah nei ve lo, a mamawhtu tak tak, 

contributory beneficiaries inziaklut an tlem em em chhan hi 

inziah luh man a san em vang a ni tih sawiin Dr Lalrinzuali chuan 

a hniam ber pawh Rs.2,500/- chawi ngai anih avangin mipui 

nawlpui ban phak a ni lo va, Kohhran hote hialin an kohhran mi 

leh sa, inziah luhna nei lote puih an inhuam thu an auchhuahpui ta 

chu MUHCS hlawhchham zia lanna, sorkar tan thil zahthlak tak a 

ni a ti. MUHCS hi kum khat kalpui anih tawh hnuah pawh 

Mizorama Pvt. Hospital tha zualte zinga zawm duh an la awm lo 

pawh hi sorkar hlawhchhamna lian tak a ni a ti bawk a, Sorkar 

hian langtlang takin indawrna a kalpui lo a, phai lam leh Mizoram 

chhung ngeiah pawh Damdawi In thenkhat chu a ruka inremna 

siampuiin, an inremna chu Assembly House-ah meuh pawh MLA 

ten an zawt chhuak zo lo a. Thalaite tana hna tam tak siamtu, 

Mizorama Private Hospital te chu dawmkan a hnekin ZPM sorkar 

hian sorkar chakna zawng zawng hmanga hrek beh a tum mek a 

ni a ti.  

 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR 

News Aizawl Youtube Channel, All India Radio News Aizawl 

Facebook page leh newsonair.gov.in ah te chanchinthar hi 

ngaihthlak leh chhiar theih a dah a ni. 

 

Chanchinthar hi naktuk zing dar 7 leh a chanve-ah puan leh 

a ni ang. 

 

<><><> 

MPCC PRESS CONF 

 

Mizoram Pradesh Congress Committee MPCC general 

secretary Rosiamngheta, AMC corporator kalchhuakta chuan 

vawiin khan Aizawl Press Club-ah thuthar thehdarhtute kawmin, 

AMC-ah Congress Party-in sorkarna an siam a nih chuan Aizawl 

khawpuia ran vulhna khuahkhirhna dan hman mek chu mipui tan 

zangkhai leh awmze nei zawka hman a nih theih nan hma an lak 

dawn thu a sawi. 

 

Pu Rosiamngheta chuan Aizawl khawpuia vawk vulh 

khapna dan chu AMC-a ZPM Corporator-te motion putluh a nih 

thu a sawi a; MNF kaihhruai AMC sorkarin Aizawl khawpui 

chhunga ran vulh khap tlatna dan a lo siam hi zangkhai zawk leh 

awmze nei zawka hman anih theih nan an ennawn dawn tih a 

sawi. 

 

Pu Rosiamngheta chuan municipal sorkar chu state sorkarin 

a duh duha a thunun theih loh, mahnia rorelna leh thuneihna nei a 

nih thu a sawi a; Aizawl khawpui nun awmze neia a subject chan 

hmanga enkawl mai tur a ni a, party thenkhatten state sorkar lai 

agency pakhat deuhthaw ang maia an ngai chu a dik lo, a ti. 

 

<><><> 

CHHATISGARH  

 

Chhatisgarh-a boiler puakah mi 14 an thi. Vanduaina hi 

nimina thleng niin Sakti district chhung Singhanterai khuaa 

Vedanta Ltd. power plant ah a ni a. Sakti Superintendent of 

Police sawidanin nimin chawhnu lam khan tuihu pekchhuahna 

khawlpui chu a puak a. A hmuna hnathawktu tamtak a kang a. Mi 

pali chu a hmunah an thi nghal tih sawiin mi 40 velin  hliam an 

tuar a. An thenawm khaw hnaia damdawiinah dahluh an ni a ti. 

 

Prime Minister Narendra Modia chuan vanduaina thleng chu 

pawi atih thu a sawi a. Mitthi chhungte hnenah PM national 

Relief Fund atangin cheng nuai 2 theuh zangnadawmna pek a ni 

ang a ti a. Hliam tuarte pawh cheng sing nga theuh pek an nih tur 

thu a puang bawk a ni. 

 

Chhatisgarh Chief Minister Vishnu Deo Sai pawhin 

vanduaina thleng pawi a tih thu sawiin mitthi chhungte hnenah 

zangnadawmna state sawrkarin cheng nuai 5 theuh a pek dawn a 

ti a. Hliam tuar tepawh cheng sing nga theuh pek an nih tur thu a 

sawi a. Bilaspur division Commissioner chu thil thlen dan chhui 

turin thu a pe nghal bawk a ni. 

 

 

 

<><><> 

RIJIJU ON RESERVATION BILL 

 

Union Parliamentary Affairs Minister Kiren Rijiju chuan 

Women Reservation Bill sarwkarin Special Parliamentary 

Session-a a putluh tur chu state, sakhua leh ram bil beiseina 

tihhlawhtlinna tur a ni a ti. Nimina chanchinbumite a kawmnaah 

he thu hi sawiin Union Minister chuan political party tin an dawr 

tawh a, tu party mahin he bill hi an dodal lo niin a sawi a. Naktuk 

atanga Inrinni thlengin Women Reservation Bill sawiho tur hian 

abika session neih a ni ang a ti bawk. 

 

 

<><><> 

 

 

 

 


